
Фатаалиева Зарият Сахратулаевна.
Ассалам г1алайкум хириял муг1алимзаби, т1аде рач1арал гьалбал ва ц1алдохъаби.
 Нилъеда киназдаго лъала исана Г1ахьвахъ районалда исана сон лъазабун буго Машидат Гъайирбековалъул сонлъун.
 Машидатил шаг1ирлъиялъул, г1умруялъул, т1адег1анлъиялъул, гьунаразул бицине бегьула лъуг1ел гьеч1ого. 
Нилъеца гьанже байрамалде х1адурлъи гьабурал ц1алдохъабазе рес кьела   Машидат Гъайирбековалъул  т1адег1анлъиялъул гьунаразул, г1умруялъул, шаг1ирлъиялъул хаслъабазул бицине. 

                                    

 Машидат йик1ана т1абиг1аталъго шаг1ирлъун йижарай инсан.

 Т1олабго г1умру кьуна гьелъ адабияталъе. Т1абиг1аталъ кьураб гьунаралдаго цадахъ, гьелъие щвана М Горькил ц1аралда бугеб Москваялъул литературияб институталда т1адег1анаб лъай.   Гьелда цебе Машидатица лъуг1изабун бук1ана С Стальскиясул ц1аралда бугеб Дагъистаналъул пединститут. Ц1алул соназдаго загьирлъана гьелъул коч1ое бугеб махщел, гьунар. Москваялда ц1алулаго Машидатил асарал къват1ире риччана г1урус мац1алдаги.

                                     

   Гьей х1алт1ана авар театралъул директорлъунги.

   Машидатица хъвана «Талих1аб къо», «Даният», «Рагъул дандерижи», «Баг1арав партизанасул яс».

      Машидатица наслабазе тана маг1арул халкъалъул рек1ел гьайбатал т1адег1анал къасдал , анищал.
       Гьей унго-унголъунги къеркьана х1алихьалъиялде данде, жиндирго асаразулъ тасдикъ гьабуна рит1ухълъи, сахаватлъи ва г1аданлъи.

                                 

 Шаг1ир гурейги гьей йик1ана г1акъилай ,ц1одорай г1адан. Гьелъие хирияб бук1ана инсанлъи, г1адатлъи, г1аданлъи,г1адлу тадбир. Гьелъие г1оло х1алт1ана  «Маг1арулай» журналалъул редакторлъун., «Гьудуллъи» альманахалъул редакторлъун. 1956 соналдаса нахъе гьей йик1ана СССР хъвадарухъабазул членлъунги.

Машидатица хъварал куч1дузул чит1ир халатаб буго.
  Машидатил куч1дуз ах1ула эбелалъул адаб - х1урмат гьабизе, г1адан вокьизе, хваразул адабги ч1агоязул х1урматги ц1унизе.

                                

                       Дуда эбелалъул берал рихьанищ

                        Балагьун г1орц1ич1ел г1умруялъго духъ,

                       Дуда эбелалъул кверал рихьанищ

                       Киналго дуе кьун ракъван т1аг1арал.
                       Дуда эбелалъул гьумер бихьанищ,

                       Гьит1инлъун т1аг1арал дурр т1алабаца
                                      М.Гъайирбекова «Эбелалъул рак1»

Огь эбелалъул рак1, эбелалъул рак1,

Букъараб зарг1анаб эбелалъул рак1.
Г1умруялъ нахъ тарал г1емерал веказ

Т1олго дурр гъварилъи борцине к1варав,
Т1олго дурр г1ат1илъи бихьизе к1варав

Инсан жеги вахъун раг1ич1о дида.

Лъимадул рохелалъ зодиб боржунеб,

Лъимадул ургъелалъ ракьулъ т1ерхьунеб,

Т1олабго дуниял жаниб бачараб,

Дунялалъул жаваб т1аде босараб,

Г1адамазул пикру гъорлъе бессараб

Букъараб зар г1анаб  эбелалъул рак1,

Кинаб къуватг1аги дулъ бахчун бугеб!

Ургъел бикьун аск1ор раккулелщиназ,

Ц1орорал хинлъизе рач1унелщиназ

Киг1ан босаниги мукъсанлъулареб,

Киг1ан бикьаниги ссун бахъунареб,

Бакъалъ г1адин нижей канлъиги бикьун,

Нижер къисматалъул нухал гвангъулеб,

Дурр ц1а ц1унун бугеб х1икматго кинаб,

Букъараб зар г1анаб эбелалъулрак1?

Жибго гьаб инсанлъи бижизабурал

Улбуздасан цояй йик1иналъцинищ?

Эбел, г1умру ц1унун къеркьолеб мехалъ,

Букъараб зар г1анаб гьеб дурр рак1алъги
Т1олгоязул унти жаниб бачунеб!

                                             

  Машидат ракьалда месед йик1ана

Ракь берцин гьабулей жавгьар йик1ана,

Рорхатал муг1рузда т1егьлъун йик1ана,

Т1огьол майданалда найлъун йик1ана.

Дур х1еренаб к1алъай х1алимаб хабар

Машидат , нижеда рек1елъ хут1ила

Дуца нижей кьурал г1умрудул дарсал

Машидат , нижеца рек1елъ ц1унила.
                                    М. Гъайирбекова  «Эбелалъул кеч1».
                             

 Машидат, дур дарсал рек1елъ ц1унила.

Дуца малъанщинаб г1адахъ босила,

Сабурлъи, г1аданлъи, ях1-намус, иман

Дуца нахъе тана ирсалъе нижей.

   М, Гъайирбековалъул «Дуруслъизе гьабураб г1орхъи бахунге ясал», «Дида ясилан абе»
   Чанги г1адат буго нилъер халкъалъул
 бет1ер къулун къимат гьабизе кколеб 
Чанги аби буго гьал г1адамазул
 хазина киниги ц1унизе ккараб.

Лъик1ал ясал унеб, ине бегьулеб
 нух дурус гьабураб рикьиялъул мухъ.

Бокьухъе бахунеб, бокьухъе холеб
 г1адатаб нухалъул г1орхъи гуро гьеб.

Г1акълу г1ун ц1унизе лъарал ясазе
 талих1алъ т1егь балеб г1урхъи буго гьаб

Г1антаб гьури г1адин рортанхъулезе
 балагьал рещт1унеб г1орхъи буго гьеб 


 Рик1к1ен дагьлъаниги гьунар г1емерал

Г1урда т1егь бижизе чорхол би т1олел
Божизе бегьула гьаб дир халкъалда 

Маг1арулал ругел лъик1ал г1адамал.

                      М. Гъайирбекова «Дир маг1арулай».

Маг1арулал руго дир рек1елъ лъугьун 

Кидаго сунареб канлъи киниги

Маг1арулал руго дир чорхолъ рессун 

Кидаго батараб рокьи киниги

Маг1арулаздехун рек1ел х1асраталъ

Наялъ т1анса г1адин ц1ун керен

Маг1арулаздехун кьодухъ г1ор г1адин

Юсуней йиго дун т1олабго рух1алъ.

Маг1арулаз гурищ дун гьайилалде 

Баг1араб ба1рахъалъ росу къач1араб

Маг1арулаз гурищ дие гьит1инго 

Нух гьеч1еб кьурулъе шагьра бахъараб
Маг1арулаздехун рек1ел х1асраталъ

Наялъ т1анса г1адин ц1ун буго керен

Дир сси маг1арулаз рек1елъ цунизе

Бокьиялъ рах1ат хун йиго х1алт1улей.

                                                

   Къоло щуго соналъ эркенлъиялъе г1оло вагъарав к1удияв Имам Шамилил х1акъалъулъ хъвана рик1к1ен г1емерал асарал. Шамилил вас Гъазимух1аммад наиблъун вук1ана к1к1арат1а росулъ. Шамилил вас Жамалудин вукъун вуго К1к1аралазул хабалалъ. Гьенир карал рагъазулъ к1удияб г1ахьаллъи гьабуна к1к1аралазул жамаг1аталъ. Шамилил наибзабилъун рук1ана к1к1арат1аса Гъалбац1дибир ва Тавуш Мух1аммад.

Тавуш Мух1аммадил вас Загъаласул ясалъул яс кола Машидат.

Шамилиде бугеб рокьиги , х1урматги жиндир бидулъ бессарай Машидатица хъвана «Шамилиде» абураб поэма.

                 М. Гъайирбекова «Шамилиде».

Шамил Имам дир ч1ух1и, Шамил Имам дир бух1и,

Х1асрат гьелегьун сарин дуде г1адаб гьабич1о

Дун напсалъе гурони х1елич1ого йорч1ана

Дур къадруялъе гурей къулич1ого х1ебт1ана 

Дур к1одолъиялъ г1адин к1одо гьабич1о дир халкъ

Дур г1акъиллъиялъ г1адин машгъуллъич1о Дагъистан…..
………………………………………………………….


  Шамил лъана хвалчаца Расул лъана к1оч1оца

Цо муг1рул к1иго г1идра г1емерлъаги Дагъистан.

Шамилил ш1иг1ру Ват1ан Расулил шиг1ру Ват1ан 

Цо пандрида к1иго ч1ва ч1ахъайги мун Дагъистан

                          М Гъайирбекова:

  «Руччаби бихьинакьа къун рук1инч1о доб рагъулъ»

Абуралъуб махх г1адин къалеб Шамилил раг1и 

Г1адахъ босуларев чи чан вук1арав доб мехалъ

Руччаби чучулареб чи къабих1лъун къолареб

Къадру ц1унизе лъалеб халкъ бук1ана доб мехалъ

Хут1ма гьабулев г1алим мажгиталъув ч1варазул

Чехь бихъарал бихьинал чан рук1арал доб мехалъ

Гъазаваталда хвалилил хиралъи лъарал лъудби

Бит1ахъе россабазул хьилги ккун къот1араб

Къулизарулел рух1ал лъималазул бихьараб 

Херал улбул чахт1ит1а чалма бухьун рагъарал 

Гъалазда бан гъажит1а рагъул сурсат баччулел 

Балугълъич1ел мусудул х1ал щун жанисан т1урал 

Жаналъ х1ехьоларелда гъоркье ........ бегьулаго,

Багьадурлъи маг1арухъ руччабазги гьабураб

                              

  Ц1а рекъел биххаразде балагьгун рач1аразде
Жанаваразулъ гьеч1еб гьезул вах1шилъабазе

Цо рокьо ч1валеб ракьги кьеларо фашистазе

Ц1а чияр ракь бигьагобахъун ругьунлъаразе.

                 Машидат Гъайирбекова : 

«Чияр ракь бахъулареб,чидар бахъун толареб»

     К1удияб рагъда хварал Бах1арзазул ирсилал

     Бокьараб г1ужалдаги К1одолъиялда ругел,

     Доб рагъулъ солдаталлъун  Умумул ч1варал лъимал

     Жакъа генералалъул   Ват1ан ц1унулел ругел

     Гьанжеги рек1к1аб рагъул  Кьвагьдей бахъинабуни,

     рорхатал сияздасан Васал г1одор рахъина.

     Ват1аналъул каваби мал бан рагьулел ккани,

     гьеб ц1унулаго хварал  полкал рорхун рач1ина.

    Нек1ого ч1ван т1агарал  Россиялъул бах1арзал

    Бахъун хвалченгун ина Эбелаб ракь ц1унизе.

    Ах1ун кагъат кьезег1ан  Г1одор ч1ун рук1унарел

   Рек1арал г1едегана  Г1орхъи бахунев ккани

   Чидар ракьал рахъулел,   Жидер бахъун толарел

    Бах1арзазул х1ати1ил сас  Г1алалматалда раги.

                                          

                             Кинан нилъер вассал рагъаралали
                             Гьал нус-нус сонаца рицина нужей

                             Рагъана гулбуца, рагъана хучдуз,

                             Рагъана хадур ниж цабзаца ,квераз

                             Рагъана бадиса канлъи инег1ан
                             Рагъана каранлъ рак1 бугебг1ан мехалъ

                             Рагъана рук1унел бихьиналг1адин

                             Г1агараб Ват1аналъ малъараб куцалъ.

Машидат Гъайирбекова «Мазгаруде сверун росулъ ругезде»

Сверун гох1ал щобазда Нак1к1ил рохьаз хат1 хъвараб

К1к1арат1а росдал т1алъи, Т1ад тиризе йиччай дун

Г1агараб улкаялда Дир рак1ал гвангъараб ракь

Дур вас рещт1араб ахикь Рещт1ине йиччай дунги.
Мазгарул биун т1ураб Памятникалда сверун

Рагъдаса руссаразухъ Ялагьизе йиччай дун
Нахъехун кверал рухьун Къилбаялде буссараб

Къамарт1аб лагаялда  аск1ой къазе йиччай дун

тушманас ч1валелъубги къулизабизе к1веч1еб

кьварун бет1ер борхараб гьумер бихьизе те дун


Дида кола рагъа камурал вассал

Кирго рукъун гьеч1ин къанабакь лъеч1ин

Муг1рул тун рик1к1ада хъах1ил зобазда

Хъах1ал къункърабазде сверун ратилин
Машидат Гъайирбекова : «Расулил къункърабазде»

                        «Къункъраби» ах1изе.

                          
   
 Чиясул гьумер бух1ун бадир руссун к1алъач1ел,
Жидер гьумер бух1араб х1алихьалъи х1ехьеч1ел,
Ч1ух1араб раг1и бицун г1адан г1а-хоч1 гьарич1ел,
Жидей гьабулеб ч1ух1и лах1заталъги биччач1ел,
Поэтазул хвезеги херлъизеги заманищ?

                        Машидат Гъайирбекова: «Поэтал».

                Поэтал херлъуларин, холарин щай абулеб?!
                Гьелдса х1алхьи гьеч1ев, х1алт1и бугев чи гьеч1ин.

                Дунялалъулго ургъел т1аде ц1ан гьарудулел

                Поэтазул хвезеги херлъизеги зманищ?!

                Сардил макьил гьуинлъи лъазег1ан кьижуларел,

                Кьижун ккедалги макьилъ нахъойги куч1дул хъвалел,
                Къокъабго г1умруялъул г1аданлъиги къадруги

                Къиматалда ц1унеян къойил накъит гьабулел.

                Г1акъилазул г1акълу – лъай наслабазе ц1унизе,

                Ц1адай ине кканиги, хадур лъугьун ц1ехолел,

                Бечелъиялда хадур хачадун хьвадуларел,

                Хазина бак1аризе хиялцин гьабуларел?
               Нахъе ц1унараб г1арцул цо гъурущ гьеч1ониги,

               Миллионерасулаб сахават жиделъ бугел.
               Жанисебго х1усудалъ х1илла- рек1к1 ургъуларел,

               Ургъунго инсанасул рак1 бекизе к1оларел.

              К1олареб жо к1олилан х1ораб рецц гьабуларел,

              Гьабураб бадиб ч1вазе г1едег1ун рач1унарел…

              …Поэтаз хъвараб кеч1алъ хъулби чанги рахъулел,

              Рек1елъ ц1агун угьарал раг1абаз рагъ гьукъулеб.

              Къварилъиялъ г1анси къан ц1оро- гъорон бугебрак1

              Рек1араб ц1а г1адинаб кеч1алъ хинлъизабулеб;

              Бесдалазул бадиса маг1ил горо бац1ц1унеб,

              Ятимазул мурадал хадур лъугьун т1уралел.

              Рокьуй хилиплъаразе диан сог1аб гьабулел,

              Г1ищкъул къадру ц1унаралц1аруй к1одо гьарулел;

              Ват1аналъе хилиплъун  холесда гурх1ел гьеч1ел,

              Тушманасда дандч1вайдал рах1му щибали лъач1ел.

                      ………………………………………………………

               ….Дунялалъулго ургъел бокьун т1аде босарал,

               Поэтал херлъуларел.холарел рук1унерищ?!

                                         

«Ц1аралгун рецц- бакъалде  бакъдебуссг1адин,гьет1ич1о, х1алт1иги инсанлъиги,щобда ч1вараб байрахъг1адин борхатго ккуна» -  гьедин хъвалеб буго Машидатица жиндирго «Коч1олъ батана дир рух1» абураб асаралда.

Унго-унголъунги  хвезег1ан борхатго куна жиндирго байрахъ шаг1иралъ.

 Гьале 2 лъаг1ел бана  Машидат нилъгун гьеч1елдаса. Амма наслабаз наслабахъе кьун Машидатил ц1арги, гьелъул асаралги кидаго ч1аго рук1ина.  Машидатицаги  бана жиндиего хасиятаб  памятник. Гьелъул борхалъиялде лъидаго вахине к1веларо. Гьеб борхалъудасан нилъее канлъи кьолей кидаго ч1аго  йик1ина Машидат Гъайирбекова.

 Данделъи  лъуг1изабила «Дагъистаналъул гимн» хоралдалъун 

                                           Х1адур гьабуна  Г1ахьвахъ районалъул

                                            Мест1ерухъ гьоркьохъеб школалъул

                                            авар мац1алъул ва адабияталъул

                                            муг1алим Фатаг1алиева Зарият 
                                                       Сахратулаевналъ
